
Reglugerð þessi er sett samkvæmt 46. gr. laga nr. 47/1968 um vörumerki og öðlast gildi 

1. janúar 1984. Jafnframt fellur úr gildi reglugerð sama efnis nr. 635, 26. nóvember 1982. 

Iðnaðarráðuneytið, 16. desember 1983. 

F.h.r. 

Páll Flygenring. 

Gunnar Guttormsson. 

12. desember 1983 Nr. 790 

Staðfesting forsetans á skipulagsskrá fyrir Minningarsjóð frú Stefaníu Guðmundsdóttur, 
útgefin á venjulegan hátt, ad mandatum, af dómsmálaráðherra 12. desember 1983. 

Skipulagsskráin er þannig: 

SKIPULAGSSKRÁ 
fyrir Minningarsjóð frú Stefaníu Guðmundsdóttur. 

1. gr. 

Nafn sjóðsins er Minningarsjóður frú Stefaníu Guðmundsdóttur. 
Stofnfé minningarsjóðsins er gkr. 250 000. 
Heimili Minningarsjóðsins er Reykjavík. 

2. gr. 

Tilgangur Minningarsjóðsins er að efla leiklist á Íslandi með því fyrst og fremst að veita 

íslenskum leiklistarmönnum styrki til framhaldsnáms erlendis. 

Ekki er hægt að sækja um styrki úr Minningarsjóðnum, heldur veitir sjóðsstjórnin 
árlega einum eða fleiri leiklistarmönnum styrki úr sjóðnum eftir eigin mati og skal 

styrkveiting fara fram að afloknu leikári við aðstæður, sem sjóðsstjórnin telur heppilegar til 

eflingar sjóðnum og til aukins skilnings á gildi leiklistar á Íslandi. 

Sjóðsstjórninni er heimilt að fella niður styrkveitingu einstök ár. 

3. gr. 
Höfuðstól Minningarsjóðsins, eins og hann er og verður á hverjum tíma, má aldrei 

skerða. Sjóðsstjórninni heimilast að úthluta styrkjum skv. 2. gr., sem samsvarar tveim 

þriðju hlutum raunvaxta, en einn þriðji hluti leggist við höfuðstólinn. Þetta styrkjahlutfall 
má hækka, ef meiri hluti sjóðsstjórnar telur að sérstakar ástæður séu fyrir hendi. 

4. gr. 

Eignir Minningarsjóðsins eru stofnfé hans, gkr. 250 000, svo og þær gjafir og framlög og 

aðrar tekjur sem honum hafa borist og sem honum kunna að berast í framtíðinni frá 

einstaklingum og fyrirtækjum. 
Heimilt er sjóðsstjórninni að gera menn eða fyrirtæki að styrktarmeðlimum hans gegn 

vissu gjaldi árlega, sem sjóðsstjórnin ákveður hverju sinni. 
Eignir Minningarsjóðsins skulu að svo miklu leyti, sem því verður við komið, hljóða á 

nafn Minningarsjóðsins. 

Sjóðsstjórnin skal varðveita eignir Minningarsjóðsins, hvorttveggja hinn íslenska hluta 
hans og hinn danska. Íslenska hluta sjóðsins skal ávaxta í verðtryggðum skuldabréfum, 
spariskírteinum ríkissjóðs eða með öðrum álíka hætti, sem sjóðsstjórnin öll er sammála um 

að telja megi jafn örugga. Danska hluta sjóðsins skal ávaxta í tryggum veðskuldabréfum eða 
á annan jafn tryggan hátt og leita í því efni ráðlegginga banka. 

5. gr. 

Minningarsjóðnum stjórnar fimm manna sjóðsstjórn. Samkvæmt ósk stofnanda sjóðs- 

ins tóku þessir menn sæti í fyrstu sjóðsstjórninni: 
Þorsteinn Ö. Stephensen, leikari, formaður. 
Agnar Kl. Jónsson, ráðuneytisstjóri, ritari. 

Torfi Hjartarson, tollstjóri, gjaldkeri. 

Í stjórninni skulu framvegis vera til viðbótar tveir niðjar frú Stefaníu Guðmundsdóttur 
og hafa niðjar hennar valið til þess: 

Geir Borg, forstjóra, og 

Stefaníu Scheving Thorsteinsson, frú. 

Hver stjórnarnefndarmaður tilnefnir varamann fyrir sig, sem taka skal sæti í sjóðs- 

stjórninni í fjarveru aðalmanns eða forföllum hans. Varamaður tekur síðan sæti aðalmanns í 
sjóðsstjórninni er hann fer úr stjórninni, og tilnefnir þá nýjan varamann, og svo koll af kolli. 

Tilnefning sjóðsstjórnarmanns gildir ævilangt. Þó getur dómsmálaráðuneytið vikið 

manni úr sjóðsstjórninni, ef því þykir ástæða til þess vegna ósæmilegrar framkomu hans eða 

verknaðar. 

Fari svo einhvern tíma að stjórn sjóðsins sé ekki fullskipuð, skal sjóðsstjórnin, sem eftir 

situr, velja nýjan aðalmann og ræður þá meirihluti atkvæða. Ef atkvæði falla jöfn, skal 

hlutkesti ráða. 
Verkskipting stjórnarnefndarmanna skal endurskoðuð á tveggja ára fresti. Við kjör 

formanns, sem skal vera leikari eða leiklistarmaður, eftir því sem við verður komið, ræður 

einfaldur meiri hluti. Ef atkvæði falla jöfn, skal hlutkesti ráða. Á sama hátt skal kjósa ritara 

og gjaldkera. Fyrsta þess háttar kjör skal fara fram fljótlega eftir næstu sjóðsúthlutun og skal 

sama viðmiðun gilda á tveggja ára fresti framvegis. 

Sjóðsstjórnarmenn fá enga þóknun fyrir störf sín en útlagðan kostnað fyrir störf í þágu 

minningarsjóðsins geta þeir fengið endurgreiddan af fé hans. 
Sjóðsstjórnin bókar alla fundi í sérstaka fundargerðarbók og skráir þar einnig allar 

ákvarðanir um styrkveitingar og annað, sem hún ræðir um og ákvarðar varðandi 

minningarsjóðinn og hagsmuni hans. 

Ályktanir sjóðsstjórnarinnar eru gildar og bindandi fyrir minningarsjóðinn, ef meiri- 
hluti sjóðsstjórnarmanna er sammála um þær. 

6. gr. 

Reikningsár minningarsjóðsins er almanaksárið. Gjaldkeri sjóðsins innir af hendi allar 

greiðslur og útborganir af hálfu sjóðsins. Hann gengur frá reikningi hans innan tveggja 
mánaða frá lokum hvers reikningsárs og skal reikningurinn síðan endurskoðaður af 

löggiltum endurskoðanda og færður inn í fundargerðarbókina. 

1. gr. 

Heimilt er að breyta skipulagsskrá þessari, ef þörf krefur vegna breyttra tíma og 

aðstæðna. Þarf samþykki allra sjóðsstjórnarmanna til slíkra breytinga. Nafni sjóðsins og 
aðaltilgangi hans samkvæmt 2. gr. má þó aldrei breyta. 

Með skipulagsskrá þessari er skipulagsskráin dagsett 18. mars 1965 fallin úr gildi. 

Leita skal staðfestingar forseta Íslands á skipulagsskrá þessari.


